
RAQAMLI MEHNAT BOZORI VA MASOFAVIY ISHLASH 

 

Giyazova Nozima Bayazovna 

Buxoro davlat universiteti Iqtisodiyot va turizm fakul’teti Iqtisodiyot kafedrasi dotsenti, i.f.f.d (PhD) 

Saidova Mexrangiz Rustamovna 

Buxoro davlat universiteti Iqtisodiyot va turizm fakulteti 2-bosqich talabasi 

 

Annotatsiya: Ushbu maqolada raqamli texnologiyalar ta’sirida shakllanayotgan yangi mehnat 

bozori — raqamli mehnat bozori hamda masofaviy ishlashning zamonaviy iqtisodiy jarayonlardagi o‘rni 

va ahamiyati tahlil qilinadi. Tadqiqot davomida masofaviy ish formatining kengayishi, raqamli 

platformalarning mehnatga bo‘lgan yondashuvni qanday o‘zgartirayotgani, yangi kasblarning paydo 

bo‘lishi va raqamli ko‘nikmalarning ahamiyati yoritiladi. 

Kalit so‘zlar: Raqamli mehnat bozori, masofaviy ishlash, raqamli texnologiyalar, mehnat 

migratsiyasi, bandlik, raqamli platformalar, mehnat huquqlari, ijtimoiy-iqtisodiy ta’sir, raqamli 

ko‘nikmalar, mehnat bozori transformatsiyasi. 

Annotation: This article analyzes the role and importance of the new labor market that is being 

formed under the influence of digital technologies - the digital labor market - and remote work in modern 

economic processes. The study highlights the expansion of the remote work format, how digital platforms are 

changing the approach to work, the emergence of new professions, and the importance of digital skills. 

Keywords: Digital labor market, remote work, digital technologies, labor migration, employment, 

digital platforms, labor rights, socio-economic impact, digital skills, labor market transformation. 

Аннотatsiя: В статье анализируется новый рынок труда, формирующийся 

под влиянием цифровых технологий, — цифровой рынок труда, а также роль и 

значение удаленной работы в современных экономических процессах. В 

исследовании будет рассмотрено распространение удаленной работы, то, как 

цифровые платформы меняют подход к работе, появление новых профессий и 

важность цифровых навыков. 

Ключевые слова: Цифровой рынок труда, удаленная работа, цифровые 

технологии, трудовая мигрatsiя, занятость, цифровые платформы, трудовые 

права, социально-экономическое влияние, цифровые навыки, трансформatsiя рынка 

труда. 

 

Bugungi kunda raqamli texnologiyalarning tez sur’atlar bilan rivojlanishi global 

mehnat bozori tamoyillariga sezilarli ta’sir ko‘rsatmoqda. Sun’iy intellekt, bulutli xizmatlar, 

raqamli platformalar hamda avtomatlashtirilgan tizimlar tufayli ish qidirish, ishga 

joylashish va mehnat faoliyatini amalga oshirish shakllari tubdan yangilanmoqda. Ayniqsa, 

COVID-19 pandemiyasi davrida keng tarqalgan masofaviy ish uslubi vaqtinchalik choradan 

doimiy ish tartibiga aylana boshladi. Bu esa kompaniyalar bilan xodimlar o‘rtasidagi 

munosabatlar, ish unumdorligi, boshqaruv jarayonlari va samaradorlikka yondashuvlarni 

qayta ko‘rib chiqishni talab qilmoqda. 

Shuningdek, raqamli mehnat bozori mehnat migratsiyasining yangi ko‘rinishini 

shakllantirib, odamlar uchun geografik cheklovlarsiz faoliyat yuritish imkoniyatini taqdim 

etmoqda. Bu holat iqtisodiy tengsizlikni kamaytirishga xizmat qilishi, nogironlar, ayollar 

hamda chekka hududlarda yashovchi kishilar uchun yangi imkoniyatlar yaratishi mumkin. 

Biroq, bu bilan birga, yangi mehnat muhitida mehnat huquqlari, ish barqarorligi, ijtimoiy 

himoya va raqamli tengsizlik kabi dolzarb muammolar ham yuzaga chiqmoqda. 

Shu bois, zamonaviy iqtisodiyotda raqamli mehnat bozori va masofaviy ish 

shakllarining tutgan o‘rni, ularning imkoniyatlari hamda yuzaga kelayotgan chaqiriqlarni 

tahlil qilish, shuningdek, bu jarayonlarning ijtimoiy va iqtisodiy oqibatlarini chuqur 

o‘rganish nihoyatda muhim sanaladi. 

Axborot-kommunikatsiya texnologiyalarining jadal rivojlanishi yangi mehnat 

shakllarining paydo bo‘lishiga zamin yaratdi. Xususan, masofaviy ishlash va raqamli 

platformalar orqali mehnat faoliyati yuritish global mehnat bozorining ajralmas qismiga 

aylanmoqda19. 

Raqamli mehnat bozori — bu ishchi kuchi va ish beruvchilar o‘rtasidagi aloqalar 

internet va raqamli texnologiyalar orqali amalga oshiriladigan tizimdir 20 . Bu bozorda 

freelancerlar, masofaviy ishchilar, platforma ishchilari faoliyat yuritadi. 

Bunday tizimning afzalligi shundaki, u an’anaviy ish bozorida mavjud bo‘lgan ko‘plab 

to‘siqlarni bartaraf etadi. Geografik joylashuv, yosh, jins, jismoniy imkoniyat kabi cheklovlar 

raqamli mehnat bozorida nisbatan ahamiyatini yo‘qotadi. 21  Bu esa mehnat bozorining 

inklyuzivligini oshiradi, ya’ni turli ijtimoiy qatlamlar vakillarining iqtisodiy faolligini 

kuchaytiradi. Shuningdek, raqamli mehnat bozori mehnat resurslarining samaradorligini 

oshiradi. Avtomatlashtirilgan algoritmlar orqali ishchi va ish beruvchi tezda mos keluvchi 

variantlarni topadi, ishga joylashish jarayoni qisqaradi va inson resurslari samarali 

taqsimlanadi.22 Bu esa milliy iqtisodiyotlar uchun foydali bo‘ladi. 

Masofaviy ishlash, ayniqsa, COVID-19 pandemiyasi davrida keng joriy etildi va hozirda 

ko‘plab sohalarda asosiy ish shakliga aylanishga muvaffaq bo‘ldi.23 Masofaviy ish sharoitida 

xodimlar ish joyiga kelmasdan turib, internet orqali o‘z xizmatlarini ko‘rsatadi. Bu uslub 

nafaqat ishchi va ish beruvchi uchun qulaylik yaratadi, balki iqtisodiyotga ham ijobiy ta’sir 

ko‘rsatadi. 

Birinchidan, masofaviy ishlash ishlab chiqarish va xizmat ko‘rsatish xarajatlarini 

kamaytiradi. Ofis ijarasi, kommunal to‘lovlar, transport va boshqa tashkiliy xarajatlar 

qisqaradi. Ikkinchidan, xodimlar o‘zlariga qulay muhitda ishlaganlari sababli ularning ish 

unumdorligi ortadi. Moslashuvchan ish vaqti va muvozanatli ish-hayot rejimi esa ruhiy 

salomatlikni saqlashga yordam beradi. 

Masofaviy ish atrof-muhitga ham ijobiy ta’sir ko‘rsatadi. Kunlik qatnovlarning 

kamayishi natijasida transport vositalari orqali havoga chiqariladigan zararli gazlar miqdori 

kamayadi.24 Bu ekologik barqarorlik uchun muhim omil hisoblanadi. 

                                           
19 International Labour Organization (ILO). (2021). World Employment and Social Outlook: The role of digital labour platforms in transforming the world of work. 
20 De Stefano, V. (2016). The rise of the "just-in-time workforce": On-demand work, crowdwork, and labor protection in the gig-economy. Comparative Labor Law & 

Policy Journal. 
21 World Bank, Digital Economy for Development, 2023 
22 McKinsey Global Institute, The future of work after COVID-19, 2021 
23 OECD, Remote Working: Potential and Challenges, 2020 
24 UN Environment Programme (UNEP), Remote Work and Climate, 2022 

Raqamli mehnat bozori va masofaviy ishlash iqtisodiy tizimlar uchun keng 

imkoniyatlar yaratadi: 

• Ish o‘rinlari sonini ko‘paytiradi – chekka hududlarda yashovchi, nogironligi bo‘lgan 

yoki uy sharoitida ishlashni afzal ko‘radigan fuqarolar uchun yangi imkoniyatlar ochiladi. 

• Xalqaro hamkorlikni kuchaytiradi – turli davlatlar vakillari o‘rtasidagi hamkorlik 

raqamli platformalar orqali amalga oshib, iqtisodiy integratsiyani tezlashtiradi. 

• Korporativ boshqaruvni o‘zgartiradi – kompaniyalar o‘z ishchi kuchini yanada 

moslashuvchan va samarali boshqarishga o‘tmoqda, gibrid yoki to‘liq masofaviy ish 

tizimlarini joriy qilmoqda. 

Bundan tashqari, raqamli mehnat bozori innovatsion rivojlanishga kuchli turtki 

beradi. Kompaniyalar va davlatlar masofaviy ishlashni qo‘llab-quvvatlash uchun yangi 

texnologiyalar, platformalar va yondashuvlarni ishlab chiqishmoqda. Bu esa axborot-

kommunikatsiya texnologiyalarining yuksalishiga olib kelmoqda. 

Mehnat bozorida raqamli texnologiyalar bir qancha yangi ish turlarini shakllantirdi: 

- Masofaviy(online) ish 

- Frilanserlik va mustaqil ishchilar 

- Autsorsing va autstaffing 

1-jadval 

Masofaviy ish turlari va an’anaviy ish turlarining xususiyatlari25 

Xususiyatlar An’anaviy ish joylari 
Masofaviy yoki virtual ish 

joylari 

Amal qilish vaqti 
Doimiy, barcha xodimlar uchun bir xil, masalan, 

8:00 dan 16:00 gacha 

Xodim uchun eng maqbul 

vaqtda 

Ish o‘rning joylashishi 
Qoidaga bo‘yicha korxonada, tashkilotda va 

muassasa doirasida 
Xodim uchun qulay joyda 

Amal qilish muddati Asosan, uzoq muddatli Asosan, qisqa muddatli 

Ish beruvchi Deyarli 1 dona Ko‘pincha bir nechta 

Mehnatga haq to‘lash 

shakli 
Vaqtbay, soatbay, ishbay Ishbay 

Yuqoridagi jadvaldan ko‘rishimiz mumkinki, masofaviy ish va frilanserlik 

imkoniyatlari kundan kunga kengaymoqda. Lekin chuqurroq tahlil qiladigan bo‘lsak, 

an’anaviy ishlarga nisbatan masofaviy ishlarning ijtimoiy himoya darajasi ancha past. 

An’anaviy ish turida ishlagan har bir shaxs deyarli dunyodagi ko‘p mamlakatlarning 

huquqiy tizimlarida pensiya va ijtimoiy sug’urtadan foydalanish imkoniyatiga ega bo‘ladi. 

Masofaviy ish bilan shug’ullanuvchi ishchilar, frilanserlar esa faqatgin ijtimoiy himoyalanish 

uchun ya’ni belgilangan miqdordagi nafaqadan foydalanish imkoniyatiga ega bo‘ladi. 

Iqtisodiyotdagi bir o‘zgarish o‘zidan keyin tizimga bog’liq ma’lum o‘zgarishlarga ham sabab 

bo‘ladi. So‘nggi vaqtlarda ko‘p uchrayotgan terminlardan biri bu “gig iqtisodiyot”dir. “Gig-

iqtisodiyot”(inglizcha:Gig-economy) – bu qisqa muddatli va yoki vaqtinchalik mehnat 

shartnomalariga asoslangan iqtisodiy model bo‘lib, unda ishchilar erkin, mustaqil va o‘zi 

xohlagan turli loyihalar, vazifalar ustida ishlaydi. Gig-iqtisodiyotning bir qancha ijobiy 

                                           
25  “Globallashuv sharoitida ilm-fan muammolari” mavzusidagi xalqaro ilmiy konferensiya. RAQAMLI IQTISODIYOT SHAROITIDA ISH O‘RINLARINING 

O‘ZGARISHI VA YANGI MEHNAT SHAKLLARI 

xususiyatlari mavjud bo‘lib, ishchilar va mijozlar bir-birini Upwork, Fiverr, Uber, Bolt kabi 

online platformalar orqali topishadi va ma’qul kelsa kelishishadi. Bunda ishchilarga 

mustaqillik berilgan bo‘ladi va ish vaqtini o‘zi xohlagan qulay vaqtga belgilay oladi. Ish 

grafigining moslashuvchan ekanligi, bir vaqtning o‘zida bir nechta loyihalar ustida ishlash 

imkoniyatini yaratadi. Gig-iqtisodiyot IT, transport, dizayn, marketing, ta’lim, yetkazib 

berish kabi ko‘plab sohalarda yaxshi rivojlanayotgan bo‘lsada, uzoq muddatli ijtimoiy 

himoya va huquqiy kafolatlarning deyarli mavjud emasligi bir qancha qiyinchiliklarni yuzga 

keltiradi. 

Zamonaviy texnologiyalar taraqqiyoti hayotimizning barcha sohalarida tub 

o‘zgarishlarga sabab bo‘lmoqda. Ayniqsa, mehnat bozori bu jarayonda eng katta 

transformatsiyalardan birini boshdan kechirmoqda. Raqamli texnologiyalar, internet 

tarmog‘i, sun’iy intellekt va onlayn platformalar orqali ish topish, bajarish va nazorat qilish 

imkoniyati kengaygani sababli, yangi turdagi mehnat bozori — raqamli mehnat bozori 

shakllandi. Bu bozor an’anaviy ish shakllariga muqobil bo‘lib, o‘ziga xos afzallik va 

muammolarga ega. 

Avvalo, raqamli mehnat bozori ijtimoiy-iqtisodiy jihatdan bir qator afzalliklarni 

taqdim etadi. Eng asosiy ustunliklardan biri bu — ish faoliyatining moslashuvchanligi. 

Ishchilar geografik joylashuvidan qat’i nazar, internet orqali masofadan ishlash 

imkoniyatiga ega bo‘lmoqda. Bu holat ayniqsa ayollar, nogironlar yoki chekka hududlarda 

yashovchi aholi uchun katta qulaylik yaratadi. Natijada, ijtimoiy tenglik tamoyillari yanada 

mustahkamlanadi. 

Bundan tashqari, raqamli mehnat bozori yangi ish turlari va kasblarni vujudga keltirdi. 

Blogerlik, onlayn dizayn, dasturlash, sun’iy intellektga asoslangan xizmatlar kabi faoliyatlar 

nafaqat yangi daromad manbai, balki iqtisodiy o‘sishning muhim omiliga aylandi. Ayni 

vaqtda kompaniyalar uchun ham bu bozor mehnat xarajatlarini kamaytirish, ofis 

xarajatlaridan voz kechish va ish jarayonlarini avtomatlashtirish imkonini berdi. Bu esa 

umumiy mehnat unumdorligini sezilarli darajada oshirdi. 

Raqamli mehnat bozori xalqaro integratsiya jarayonlariga ham ijobiy ta’sir 

ko‘rsatmoqda. O‘zbekistonlik mutaxassislar xorijiy kompaniyalar bilan bevosita hamkorlik 

qilmoqda, bu esa ularning tajribasini oshirish, raqobatbardoshligini kuchaytirish va xalqaro 

bozorga chiqish imkonini yaratmoqda. Shu bilan birga, ishchilar o‘zlariga mos ishni 

tanlashda mustaqil bo‘lib, ish beruvchilar esa malakali kadrlarni global darajada izlash 

imkoniyatiga ega bo‘ldi. 

Biroq, ushbu ijobiy tendensiyalarga qaramasdan, raqamli mehnat bozori bir qator 

ijtimoiy-iqtisodiy muammolarni ham keltirib chiqarmoqda. Eng dolzarb muammolardan 

biri bu — raqamli tengsizlik. Ya’ni, texnologiyalardan foydalanish imkoniyati cheklangan 

yoki raqamli savodxonligi past bo‘lgan aholi qatlamlari bu jarayonda chetda qolmoqda. 

Natijada, mavjud ijtimoiy tafovutlar yanada chuqurlashmoqda. 

Yana bir jiddiy muammo — ish barqarorligining yo‘qligi. Ko‘plab raqamli 

platformalarda ishlovchilar mustaqil ravishda ishlashadi, ular bilan rasmiy mehnat 

shartnomalari tuzilmaydi. Natijada, ular pensiya, kasallik ta’tili yoki mehnatga oid boshqa 

huquqlardan mahrum bo‘lishadi. Bu holat esa uzoq muddatda ijtimoiy himoyaning 

zaiflashuviga olib keladi. Shuningdek, doimiy ishlash jadvali yo‘qligi sababli ko‘plab 

ishchilar ish va dam olish o‘rtasidagi muvozanatni yo‘qotib, ruhiy charchoq va tushkunlikka 

tushishmoqda. 

Bundan tashqari, ko‘plab mamlakatlarda raqamli mehnat shakllari hali to‘liq mehnat 

qonunchiligi bilan tartibga solinmagan. Bu esa ishchilarning huquqiy himoyasiz qolishiga 

olib kelmoqda. Shuningdek, raqamli platformalarda ishlovchilarning shaxsiy ma’lumotlari 

bilan bog‘liq axborot xavfsizligi masalasi ham dolzarb bo‘lib bormoqda. Shaxsiy 

ma’lumotlarning o‘g‘irlanishi, firibgarlik holatlari va maxfiylik buzilishi xavflari ortib 

bormoqda. 

Bunday muammolarni bartaraf etish uchun tizimli va kompleks yondashuv talab 

etiladi. Eng avvalo, raqamli savodxonlikni oshirish bo‘yicha davlat dasturlari joriy etilishi 

lozim. Barcha yoshdagi fuqarolar uchun bepul onlayn kurslar, treninglar va IT markazlar 

tashkil etilishi raqamli tengsizlikni kamaytiradi. Shu bilan birga, mehnat qonunchiligini 

isloh qilish, ya’ni masofaviy va mustaqil ishchilar huquqlarini himoya qiluvchi normativ-

huquqiy hujjatlarni ishlab chiqish va joriy qilish zarur. 

Yana bir muhim yo‘nalish — bu ijtimoiy himoya tizimini modernizatsiya qilish. 

Freelance asosida ishlovchilar uchun ixtiyoriy sug‘urta tizimlari, onlayn pensiya 

hisobvaraqlari va boshqa qulayliklar yaratish talab etiladi. Ma’lumot xavfsizligini ta’minlash 

uchun esa raqamli platformalarning shaffofligini oshirish, shaxsiy ma’lumotlarni himoya 

qiluvchi qonunlarni kuchaytirish muhim ahamiyatga ega. 

So‘nggi yillarda O‘zbekiston iqtisodiyotining raqamli transformatsiyasi milliy mehnat 

bozoriga ham bevosita ta’sir ko‘rsatmoqda. Internet va zamonaviy texnologiyalarning 

ommalashuvi, IT infratuzilmaning rivojlanishi, shuningdek, pandemiyadan keyingi 

masofaviy ish tartibining keng joriy etilishi natijasida mamlakatda raqamli mehnat bozori 

shakllanmoqda. 

2-jadval O‘zbekistonda raqamli mehnat bozori holati26 (2024-yil) 

Ko‘rsatkich Ma’lumot 

IT Park rezident kompaniyalari 1 200 dan ortiq 

IT sohasida o‘qitilgan yoshlar 100 000 dan ortiq 

Masofaviy ishlovchilarning umumiy soni 250 000 

Freelancer sifatida ishlayotganlar 35 000 

Ayollarning masofaviy mehnatdagi ulushi 37% 

Xorijiy IT xizmatlari eksporti 140 mln AQSH dollar 

Internetdan foydalanuvchilar soni 30 mln 

Bu bozor an’anaviy ish shakllariga muqobil bo‘lib, o‘ziga xos xususiyatlarga ega: ishni 

masofadan bajarish, onlayn platformalarda xizmat ko‘rsatish, mustaqil faoliyat yuritish 

(freelance) va raqamli xizmatlar eksportiga yo‘naltirilgan BPO (Business Process 

Outsourcing) sohalarini qamrab oladi. 

Raqamli mehnat bozori O‘zbekistonda hali shakllanish bosqichida bo‘lsa-da, so‘nggi 

yillarda sezilarli sur’atlar bilan rivojlanmoqda. 2019-yilda tashkil etilgan IT Park bu 

                                           
26 O‘zbekiston Respublikasi Raqamli texnologiyalar vazirligi ma’lumotlari 

boradagi asosiy katalizator bo‘lib xizmat qilmoqda. 2023-yilga kelib IT Park rezident 

kompaniyalari soni 1 200 dan oshdi va ular tomonidan 140 million AQSh dollarlik IT 

xizmatlari eksporti amalga oshirildi. Bu eksportning asosiy qismi masofaviy mehnat orqali 

bajarilgan. 

Masofaviy ish shakllarining kengayishi ayniqsa yoshlar va ayollar uchun yangi 

imkoniyatlar ochdi. Bandlik va mehnat munosabatlari vazirligi ma’lumotlariga ko‘ra, 2024-

yilda masofaviy ishlovchilarning 65 foizini 30 yoshgacha bo‘lganlar, 37 foizini esa ayollar 

tashkil etmoqda. 

Xulosa qilib aytganda, raqamli iqtisodiyotning rivojlanishi mehnat bozorida katta 

o'zgarishlarga sabab bo'lmoqda.  

Yangi texnologiyalar va masofaviy ish kabi tendensiyalar ishchilar uchun yangi 

imkoniyatlar yaratmoqda, ammo shu bilan birga, ijtimoiy-iqtisodiy tengsizlik kabi 

muammolarni ham keltirib chiqarmoqda.  

Ushbu muammolarni hal qilish uchun ta'lim va malaka oshirishga e'tibor qaratish, 

raqamli texnologiyalardan foydalanishni kengaytirish zarur.  

Davlat, biznes va jamiyatning birgalikdagi sa'y-harakatlari bilan raqamli 

iqtisodiyotning imkoniyatlaridan samarali foydalanish va yangi muammolarni 

minimallashtirish mumkin bo'ladi. 

